
«Duela hogei urte ezin zitekeen horrelako antologiarik egin» 

Xabier Etxaniz Erlek haur eta gazte literaturaren «egungo egoera» erakutsi du antologia banatan.

 
ainara gorostitzu - DONOSTIA «Gauzak asko aldatu dira euskal haur eta gazte literaturan azken 20 urteotan, onerako. Orduan ezingo zen hau bezalako antologiarik egin, ez hemen erabili diren kalitate irizpideekin behintzat». Xabier Etxaniz Erle (Oñati, 1961) literatur kritikari eta irakasleak atzo aurkeztu zituen Euskal Haur literaturaren antologia eta Euskal gazte literaturen antologia (Elkar); «bi lan, baina fruitu bat». Azken hogei urteetan haur eta gazte sailetan kaleratu diren liburuak aztertu eta aukeratu ditu antologiarako (helduen sailean kaleraturiko Bernardo Atxagaren eta Kirmen Uriberen poema bana salbu), «bizi-bizirik dauden liburuak dira, gure literaturaren isla». 

Etxaniz Erlek hainbat helbururekin egin ditu antologia hauek: batetik, euskal literaturaren egoera islatzea; bestetik, jendea «literaturaz jabetzea» nahi du. «Irakurleak hemengo testuekin gozatzen badu, jo dezala idazle horren beste liburuetara». Horretarako, Euskal haur literaturaren antologia-n bildutako 27 idazleen eta Euskal gazte literaturen antologia-ko 23en fitxez gain, bibliografia aukeratu bat osatu du bildumagileak. Guztira 150 liburu baino gehiagoren erreferentziak bildu ditu. 

Zaharkitua geldituko den antologia Antologiak egiteko garaian ez dela «politikoki zuzena» izan nabarmendu du: «Ez dut lurraldetasunaren, idazlearen sexuaren edo testuaren generoaren araberako antologia egin; literaturaren alde, kalitateari loturiko irizpideak izan ditut kontuan». Antologoak berak zehaztu du zer den berarentzat kalitatezko testua: «Beste helburu estraliterarioengatik egiten ez dena (dela hizkuntzazko helburuak...) eta edertasuna duena idaztean». 

Irizpideak eta helburuak ezarrita, aukeraketa egitean «askatasun osoa» eduki duela ziurtatu du. Dena den, jakitun da idazle batzuk kanpoan gelditu direla, «hau antologia bat da, antologoaren gustuen arabera egindako aukeraketa bat». Etxaniz Erle euskal haur eta gazte literaturaren «aztertzaile nagusia» dela nabarmendu du Juan Kruz Igerabide idazleak, «berak atera dituen lanak dira horren lekuko». Irakasle eta kritikariari, «literaturaren ikertzaile bezala eta bultzatzaile moduan» egindako lana azpimarratu du. Etxaniz Erleren bibliografian haur eta gazte literaturari loturiko lan ugari dago, besteak beste, Haur eta gazte literatura: kontzeptuaren definizio baten bila (Pamiela, 1997), 90eko hamarkadako haur eta gazte literatura (Pamiela, 2005)Atzo aurkezturiko antologia «hemendik urte batzuetara zaharkitua geratuko delako esperantzarekin» egin du egileak. «Duela hogei urteko idazle batzuk ez dira agertzen dagoeneko, eta berri batzuk agertzen dira; euskal literatura bizi-bizirik dagoelako». 

Dena den, euskal haur eta gazte literaturaren egoera asko aldatu den arren, irakasle eta kritikariak uste du irakurleek oraindik ere literatura honekiko «aurreiritziak» dauzkatela: «Euskal idazle askok ere guraso izan ondoren deskubritzen du haur eta gazteentzat kalitate handiko literatura egiten dela hemen». 

